הוספה לפרק כא


דער כח פון זאָגן תהלים


אין אַ


שטאָט נישט ווייט פון מעזיבוזש, האָט געלעבט אַ איד אַ גרויסער תלמיד-חכם און גביר, איז אים געקומען אויפן געדאַנק צו שרייבן אַ ספר-תורה, אָבער אויף גאָר אַ מהודר'דיגן אופן. אַזוינס וואָס נאָר ער אַלץ גביר קען באַווייזן, און נישט קיין אַנדערער. ער האָט גענומען עטליכע קעלבלעך און גע'שחט'ן, די פלייש האָט ער צעטיילט פאַר אָרעמעלייט, און די פעל האָט ער אויסגעאַרבעט פאַר קלף, צו שרייבן דערויף די ספר-תורה. דאַן האָט ער געדונגען גאָר אַ חשוב'ן סופר מיט אַן אויסגעצייכנט שריפט. עפּעס אַ יחיד בדורו. ער האָט אים געלאָזט ברענגען צו זיך אין שטוב. דער סופר זאָל עסן ביי זיין טיש מיט אַלע זיינע געברויכן. אויסער דעם האָט ער געגעבן פאַר שיין משפּחה געהאַלט פון עטליכע רובל אַ וואָך, אַזוי האָט עס אָנגעהאַלטן די גאַנצע צייט פונ'ם שרייבן.


נאָך עטלעכע


יאָר איז די ספר-תורה פאַרענדיגט געואָרן. דאַן האָט דער גביר אָנגעגרייט אַ גרויסע סעודה, און האָט צוזאַמען גערופן די גאַנצע שטאָט, זיי זאָלן זיך קומען באַטייליגן אין זיין שמחה. ער האָט געפּראַוועט אַ חינוך ספר תורה מיט גרויס פּאַראַד, און דערנאָך בשעת די סעודה האָט ער געזאָגט אַ לאַנגע דרשה, און איז געווען גוט אויפגעלייגט ביז גאָר. ביים אָנהויב פון דער סעודה איז, אָבער, פאָרגעקומען אַן אומבאַ'טעמ'טע מעשה, וואָס איז באַלד פאַרגעסן געוואָרן, און האָט גאָר נישט פאַרמינערט פון די גרויסע שמחה. וואָס האָט פּאַסירט?


צווישן


די פילע געלאַדענע געסט איז אויך געקומען דער שטאָטישער וואַסער-טרעגער, וועלכער איז געווען אַ פּשוט'ער איד, און אַן אָרעמאַן, אָבער ער פלעגט כסדר תהלים זאָגן, און מיט זיין תהלים זאָגן ער האָט מגין געווען אויף דער שטאָט.


פאַר


דער סעודה האָט מען אויסגעטיילט חלות פאַר אַלע געסט, אויך דער וואַסער-טרעגער האָט באַקומען אַ חלה. דער אָרעמער וואַסער-טרעגער איז נעבעך געווען זייער הונגעריג, און עס איז אים שווער געווען צו וואַרטן ביז דער עולם וועט זיך וואַשן, האָט ער צו זיך געטראַכט: איך וועל מיך שטילערהייט געבן אַ וואַש, קיינער וועט זיכער נישט באַמערקן, איך זיץ דאָך ממילא ביים עק טיש... און אַזוי האָט ער געטאָן.


דער


גביר האָט אָבער יאָ באַמערקט אַז דער וואַסער-טרעגער האָט זיך געוואַשן און עס האָט אים שטאַרק פאַרדראָסן. ער איז צוגעלאָפן צו אים און געזאָגט: "פאַרוואָס האָסטו זיך געוואַשן פאַר אַלע געסט? אפשר ווייל דו זאָגסט אַ סך תהלים ביסטו דער חשוב'סטער מענטש דאָ?"


ווען


דער וואַסער-טרעגער האט דאָס געהערט, האָט ער זיך זייער פאַרשעמט. ער האָט זיך באַלד אויפגעהויבן פון אָרט און איז אַהיים געגאַנגען. די איבעריגע געסט האָבן נישט באַמערקט אַז דער וואַסער-טרעגער איז אַהיים געגאַנגען אַ פאַרשעמטער. זיי האָבן זיך געוואַשן צו דער סעודה און מיטגעהאַלטן מיט די גרויסאַרטיגע שמחה, ווי קיין זאַך האָט נישט פּאַסירט.


נאָך


דער סעודה, ווען אַלע געסט זענען שוין אַהיים געגאַנגען יעדער צו זיך אַהיים, האָט זיך דער עושר געזעצט לערנען זיין קביעות'דיגן שיעור, פּונקט ווי יעדן טאָג. פּלוצלונג איז אַריינגעקומען אַן אומבאַקאַנטער שליח, און האָט אַרויסגערופן דעם גביר. דער גביר האָט זיך אויפגעהויבן פון ספר, און איז אַרויס אין דרויסן. ווען ער איז אָנגעקומען אין דרויסן, איז געקומען אַ שטורעם ווינט וועלכע האָט אים אויפגעהויבן און אַוועקגעטראָגן ווייט-ווייט אַוועק אין אַ מדבר. אין מדבר האָט זיך דער ווינט אָפּגעשטעלט און דער גביר איז געבליבן שטיין איינער אַליין אין אַ שרעקליכן וויסטן מדבר. עס איז אים באַפאַלן אַ גרויס פּחד און מורא. אין זיין קלעם האָט ער זיך אָנגעהויבן מתבונן זיין בשל מי הרעה הזאת, צוליב וואָס איז אים געקומען דער דאָזיגער גרויסער עונש. זיכער צוליב דעם וואָס ער האָט היינט פאַרשעמט דעם אָרעמען וואַסער-טרעגער, און די עבירה פון פאַרשעמען אַ חבר איז זייער אַ האַרבע. ווי אונזערע חכמים זכרונם-לברכה זאָגט "המלבין פני חבירו ברבים אין לו חלק לעולם הבא".


דער


גביר האָט זיך אַביסל אַרומגעקוקט וואו ער איז, אומעטום איז פינסטער ביז גאָר חושך ואפילה. פּלוצלונג זעט ער פונדערווייטנס אַ ליכטיגקייט אַרויסשפּאַרן פון אַ הויז. "זיכער איז דאָס אַ נעסט פון גזלנים", טראַכט ער צו זיך. אָבער דאָך האָט אים גע'חשק'ט אַהין צו גיין, אפשר וועט ער יאָ געפינען גוטע מענטשן, וועלכע וועלן אים אַרויסהעלפן אין זיין צרה. ער שפּירט אָבער, אַז ער קען נישט גיין. זיינע אַלע גלידער זענען ווי צעבראָכן אויף שטיקער. טראָץ דעם טוט ער זיך שטאַרקן, ער קריכט אויף די הענט און פיס ביז ער דערגרייכט יענע הויז, און בלייבט זיצן אינדערויסן.


פּלוצלונג


הערט אַ קול אַרויסקומען פון הויז: "פּנו מקום לדוד מלך ישראל!" - מאַכט פּלאַץ פאַר דוד מלך ישראל. דערנאָך הערט ער אַ קול אויסרופן: "ברוך הבא דוד מלך ישראל!" - געבענטשט איז דער געקומענער, דוד מלך ישראל. אָט הערט ער ווידער אַ קול: "פני מקום לרבי ישראל בעל שם טוב!" - מאַכט פּלאַץ פאַר רבי ישראל בעל שם טוב. דערנאָך הערט ער: "ברוך הבא ר' ישראל בעל שם טוב!" - געבענטשט איז דער געקומענער, רבי ישראל בעל שם טוב. ווייטער הערט ער דעם קול פונ'ם בעל שם טוב ווי ער פרעגט: "פאַרוואָס זיצט דער איד דאָ אין דרויסן, פאַר וואָס האָט מען אים אַהער געברענגט?". האָט דוד המלך געענטפערט: "איך האָב אים גערופן צו אַ דין תורה! און איך וויל אַז רבי ישראל בעל שם טוב זאָל זיין דער סניגור פאַר דעם איד!"


האָט


דוד המלך פאָרגעלייגט זיינע טענות: "איך האָב געבעטן און גע'פּועל'ט ביים בורא כל העולמים אַז ווער עס וועט עוסק זיין אין זאָגן תהלים זאָל עס זיין גערעכנט ווי ער איז עוסק אין די משניות פון נגעים ואהלות, איצט איז געווען אַ וואַסער-טרעגער וואָס זאָגט אַ סך תהלים, און דער איד האָט אים פאַרשעמט, מיטן זאָגן אַזוי און אַזוי... - דעריבער וויל איך אַז עס זאָל אַרויסגעטראָגן ווערן אויף אים אַ פּסק דין! האָט דער זקן פון בית-דין גע'פּסק'נט אַז עס קומט אים דערפאַר, ער זאָל שטאַרבן ביי זיך אינדערהיים בידי שמים!


האָט


דער בעל שם טוב זיך אָנגערופן און געזאָגט פאַר'ן בית-דין: "עס איז נישט גוט אַזוי, ווייל קיינער וועט נאָך נישט וויסן דיג רויסקייט פון זאָגן תהלים, און וויג רויס עס איז דער עונש פאַר'ן פאַרשעמען איינעם וואָס זאָגט תהלים. דעריבער איז מיין עצר אַז דער איד זאָל ווייטער בלייבן לעבן, נאָר ער זאָל מוזן איבערבעטן דעם וואַסער-טרעגער, און מאַכן אַ גרויסע סעודה לכבודו פון דעם וואַסער-טרעגער אַליין, למען ישמעו ויראו!"


דער


שליח בית-דין איז אַרויסגעגאַנגען אין דרויסן, און ער האָט דערציילט דעם גביר די צוויי פּסקים וואָס איז געוואָרן פאָרגעלייגט פאַר'ן בית-דין של מעלה - ער זאָל זיך אויסקלייבן וועלכע פון די צוויי ער וויל. האָט דער גביר זיך אויסגעקליבן דעם פּסק פון דעם בעל שם טוב, ער זאָל בלייבן לעבן און איבערבעטן דעם וואַסער-טרעגער.


דאַן


האט דער בית-דין געפרעגט ביים בעל שם טוב: "דער גביר קען אייך? ער איז שוין געווען אַמאָל ביי אייך?". "ניין!" - האָט דער בעל שם טוב געזעאָגט. האָט בית-דין אָנגעהויבן דן זיין, וואָס טוט מען מיט אַזאַ איינעם, וואָס וואוינט אַזוי נאָענט צום בעל שם טוב און ער קען אים נישט. און דער בית-דין האָט באַשלאָסן, אַז ס'קומט אים מיתה בידי שמים (רחמנא ליצלן).


האָט


דער בעל שם טוב זיך נאָכאַמאָל אָנגערופן אַזוי ווי פריער און געזאָגט: "אויב אַזוי, וועלן מענטשן נישט וויסן פאַרוואָס ער איז געשטאָרבן, אַז דאָס איז צוליב די דאָזיגע עבירה. דעריבער איז מיין עצה אַז מ'זאָל אים פרעגן צי ער איז מקבל פון היינט און ווייטער צו קומען צו מיר". דער  שליח בית-דין איז אַרויסגעגאַנגען און געפרעגט דעם גביר, צי ער איז מסכים צום פּסק פונ'ם בעל שם טוב, צו בלייבן לעבן, נאָר ער וועט מוזן קומען צו באַקענען זיך מיט אים. אויך דאָסמאָל האָט ער אויסגעקליבן דעם פּסק פון בעל שם טוב, און אַזוי האָט מען עס באַשטימט ביים בית-דין.


דאַן


האָט מען אים געגעבן אַ קריגל וואַסער, ער האָט זיך אַרומגעוואַשן און איז געקומען צו זיך. דאַן איז געקומען אַ וואָלקן, וואָס האָט אים אויפגעהויבן און געטראָגן צוריק אַהיים. אינדערהיים האָט ער דערציילט די שרעקליכע איבערלעבעניש וואָס ער האָט איצט אַדורכגעמאַכט, און וואָס ער האָט זיך געדאַרפט אויף זיך אָננעמען צוליב דער עבירה פון פאַרשעמען דעם וואַסער-טרעגער, און פאַר'ן נישט קענען דעם בעל שם טוב.


אינדערפרי


האָט ער גערופן דעם וואַסער-טרעגער און האָט אים איבערגעבעטן מיט'ן גאַנצן האַרץ. ער האָט פאַר אים באַזונדער געמאַכט אַ גרויסע סעודה, צוזאַמען מיט די געסט וואָס ער האָט מיטגעברענגט, און ער האָט זיי דערציילט די גאַנצע מעשה. אין צוויי טעג אַרום האָט דער גביר זיך אַרויפגעזעצט אויף אַ וואָגן און אַריבערגעפאָרן קיין מעזיבוזש צום הייליגן בעל שם טוב, אַזוי ווי ער איז אַריינגעקומען, האָט ער באַלד דערקענט די הייליגע צורה וואָס ער האָט דאָרט געזען. ער איז באַלד אַראָפּגעפאַלן אויף דער ערד און גע'חלש'ט. ווען מ'האָט אים דערמינטערט, האָט ער געוואָלט דערציילן פאַר'ן בעל שם טוב, וואָס ער האָט דאָרט געזען, האט אים דער בעל שם טוב געזאָגט: "איך ווייס אַלעס!"


פון דעמאָלט


אָן איז דער גביר געוואָרן אַ גרויסער אָנהענגער פונ'ם בעל שם טוב, און איז געוואָרן דאָרט אַ נאָנטער מקורב אויף זיין גאַנץ לעבן, זכותו יגן עלינו ועל כל ישראל אמן.

